
QISHLOQ JOYLARIDA MEHNAT 
RESURSLARIDAN FOYDALANISH 
SAMARADORLIGINI BAHOLASH USULLARI

Amaniyazova Rayxan Bayniyazovna
Qoraqalpoq davlat universiteti
“Iqtisodiyot va turizm” kafedrasi assistenti
ORCID: 0009-0004-0176-2872

Annotatsiya. Maqolada qishloq joylarida mehnat resurslaridan foydalanish samaradorligini baholash masalasining 
dolzarbligi, ilmiy-amaliy ahamiyati hamda metodologik asoslari yoritilgan. Mehnat resurslaridan foydalanish samaradorligini 
baholash bo‘yicha mavjud usullar tahlil qilinib, ularning afzalliklari va kamchiliklari aniqlangan. Tadqiqot natijalariga 
asoslanib, qishloq joylarida mehnat resurslaridan foydalanish samaradorligini baholashning takomillashtirilgan usullari 
taklif etilgan.

Kalit so‘zlar: qishloq joylari, mehnat resurslari, samaradorlik, baholash usullari, ish kuchi, ish bilan ta’minlanganlik, 
mehnat unumdorligi, daromad.

Abstract. The article explores the relevance, scientific and practical significance, and methodological foundations of 
assessing the efficiency of labor resource utilization in rural areas. Existing methods for evaluating the efficiency of labor 
resource utilization are analyzed, and their strengths and weaknesses are identified. Based on the research findings, 
improved methods for assessing the effectiveness of labor resource utilization in rural areas are proposed.

Keywords: rural areas, labor resources, efficiency, assessment methods, labor force, employment, labor productivity, 
income.

Аннотация. В статье раскрываются актуальность, научно-практическая значимость и методологические основы 
оценки эффективности использования трудовых ресурсов в сельской местности. Проведён анализ существующих 
методов оценки эффективности использования трудовых ресурсов, выявлены их преимущества и недостатки. 
На основе результатов исследования предложены усовершенствованные методы оценки эффективности 
использования трудовых ресурсов в сельской местности.

Ключевые слова: сельская местность, трудовые ресурсы, эффективность, методы оценки, рабочая сила, 
занятость, производительность труда, доход.

K I R I S H
Yangi O‘zbekistonda qishloq xo‘jaligi sohalarini sifat jihatdan rivojlantirish sharoitida aholi bandligini 

ta’minlash va ishsizlikni kamaytirish, bo‘sh hamda kvotalanadigan ish o‘rinlariga ishga joylashtirish 
mexanizmlarini takomillashtirish, o‘zini o‘zi band qilishning samarali shakllarini rivojlantirish yuzasidan keng 
qamrovli chora-tadbirlar amalga oshirilmoqda. Jumladan, “…bu yil 5 million 200 ming aholi bandligini ta’minlab, 
1,5 million kishini kambag‘allikdan chiqarish, 14 milliard dollarlik 8 mingta loyihani amalga oshirib, 272 mingta 
doimiy ish o‘rni yaratish” [1] kabi vazifalar belgilangan.

Bu borada mintaqalarning qishloq joylarida mehnat resurslaridan foydalanish samaradorligini oshirish 
yo‘nalishidagi tadqiqotlar ko‘lamini yanada kengaytirish maqsadga muvofiq hisoblanadi.

Mamlakatimizda ko‘pgina davlatlarni tashvishga solayotgan ishchi kuchining qarishi, aholi sonining 
kamayishi kabi muammolar mavjud emas. Aksincha, demografik jihatdan iqtisodiy kategoriya sifatida mehnat 
resurslari taklifi barqaror o‘sib bormoqda. Bu esa makrodarajada mamlakatimizda inson kapitali mehnat 
salohiyatining yanada samarali realizatsiya qilinishiga xizmat qilmoqda. Respublika mehnat resurslarini 
shakllantirishda aholining tabiiy harakati, yosh va jins tarkibi muhim rol o‘ynaydi, ayrim hududlar uchun esa 

aholining mexanik harakati, tabiiy sharoit va tabiiy resurslar ham mehnat resurslaridan foydalanishga ma’lum 
darajada ta’sir ko‘rsatadi.

M A V Z U G A  O I D  A D A B I Y O T L A R  S H A R H I
Mehnat resurslari tushunchasi va qishloq joylaridagi xususiyatlariga oid qarashlar, asosan, inson kapitali, 

mehnat bozorining dinamikasi, qishloq iqtisodiyotining rivojlanishi hamda demografik o‘zgarishlar bilan 
bog‘liqdir. Ushbu yondashuvlarda mehnat resurslari nafaqat ishchi kuchi, balki iqtisodiy o‘sishning asosiy omili 
sifatida qaraladi. Qishloq joylarida esa aholi migratsiyasi, yoshlar ulushining kamayishi, agrar sektorning yangi 
texnologiyalarga bog‘liqligi hamda ko‘p funksiyali qishloq rivojlanishi masalalariga alohida e’tibor qaratiladi.

Qishloq xo‘jaligida mehnat resurslarining samaradorligi bo‘yicha ilmiy tadqiqotlarda xorijiy olimlarning 
quyidagi nazariy qarashlarini uchratish mumkin.

Gary Becker (1964) tomonidan ilgari surilgan inson kapitali nazariyasida mehnat resurslari shunchaki 
jismoniy kuch emas, balki ta’lim, ko‘nikma va tajriba majmui sifatida talqin etiladi. Qishloq joylarida ushbu “inson 
kapitali” qishloq xo‘jaligini modernizatsiya qilishda muhim ahamiyatga ega bo‘lsa-da, qishloqdan shaharga 
migratsiya jarayonlari ushbu kapitalning yo‘qotilishiga olib kelishi ta’kidlanadi [2].

Arthur Lewis (1954) tomonidan ishlab chiqilgan ikki sektorli modelda qishloq (an’anaviy) va shahar 
(zamonaviy) iqtisodiyotlari o‘rtasidagi mehnat migratsiyasi tahlil qilinadi. Muallif qishloqdan ortiqcha ishchi 
kuchining shaharlarga oqimini urbanizatsiyaning asosiy omili sifatida baholaydi, shu bilan birga qishloq mehnat 
resurslarining qolgan sektorlar uchun oziq-ovqat va xomashyo yetkazib beruvchi manba ekanligini alohida 
qayd etadi [3].

Theodore Schultz (1964)ning qishloq taraqqiyoti nazariyasida qishloq aholisining salomatligi, ta’lim 
darajasi va kasbiy ko‘nikmalari investitsiya sifatida qaraladi. Tadqiqotlarda qishloq mehnat resurslari faqat 
ishlab chiqaruvchi kuch emas, balki innovatsiyalarni qabul qiluvchi va joriy etuvchi subyekt ekanligi asoslab 
beriladi [4].

Mamlakatimizda aholi bandligi, qishloq aholisi mehnat resurslaridan foydalanish hamda barqaror ish 
o‘rinlarini yaratish masalalari bo‘yicha ko‘plab olimlar tomonidan ilmiy tadqiqotlar olib borilgan. Jumladan, 
Q.X. Abdurahmonov, A. Islomov, Sh. Xolmo‘minov, K.Z. Xomitov, H.P. Abulqosimov, M.X. Ashurova, J.K. 
Sauxanov, B.B. Seilbekov, A.I. Isamuhamedov, U.Sh. Ballasov, S.F. Ergashev, O.S. To‘rayev, R.X. Pulatova, 
R.X. Ergashev, O. Murtazayev, F.B. Axrorov kabi olimlarning ilmiy ishlarida aholi bandligi va mehnat resurslari 
iqtisodiyotiga oid muhim ilmiy xulosalar bayon etilgan.

T A D Q I Q O T  M E T O D O L O G I YA S I
Qishloq joylarida mehnat resurslaridan foydalanish samaradorligini baholash usullari quyidagilarni o‘z 

ichiga oladi:
1.	 Statistik usul. Ushbu usulda mehnat resurslari bilan bog‘liq statistik ma’lumotlar (aholi soni, ish bilan 

ta’minlanganlik darajasi, ishsizlik darajasi, mehnat unumdorligi, o‘rtacha ish haqi va boshqalar) tahlil qilinadi. 
Statistik ma’lumotlar asosida mehnat resurslaridan foydalanish samaradorligini tavsiflovchi ko‘rsatkichlar 
hisoblanadi.

2.	 Sotsiologik usul. Ushbu usulda qishloq aholisi o‘rtasida so‘rovnomalar, intervyular va kuzatuvlar 
o‘tkaziladi. Olingan natijalar asosida aholining mehnat faoliyati, ish bilan ta’minlanganlik darajasi, mehnat 
sharoitlari, daromadlar darajasi va boshqa muhim jihatlar bo‘yicha ma’lumotlar jamlanadi.

3.	 Ekspert baholash usuli. Ushbu usulda qishloq joylarida mehnat resurslari bilan bog‘liq mutaxassislar 
(iqtisodchilar, sotsiologlar, demograflar, qishloq xo‘jaligi mutaxassislari va boshqalar) jalb etiladi. Ekspertlar 
mehnat resurslaridan foydalanish samaradorligini baholash hamda uni oshirish yo‘llari yuzasidan o‘z fikr va 
tavsiyalarini bildiradilar.

T A H L I L  V A  N A T I J A L A R
Mamlakatimizda ko‘pgina davlatlarni qiynayotgan ishchi kuchining qarishi, aholi sonining kamayishi kabi 

muammolar mavjud emas. Aksincha, demografik jihatdan iqtisodiy kategoriya sifatida, ya’ni mehnat resurslari 
taklifi barqaror o‘sib bormoqda. Bu esa makrodarajada mamlakatimizda inson kapitali mehnat salohiyatining 
realizatsiyasi oshib borayotganligini ko‘rsatadi. Respublika mehnat resurslarini shakllantirishda aholining tabiiy 
harakati, yosh va jins tarkibi muhim rol o‘ynaydi, ayrim hududlar uchun esa aholining mexanik harakati, tabiiy 
sharoit va tabiiy resurslar ham mehnat resurslaridan foydalanishga ma’lum darajada yordam beradi.

Qoraqalpog‘iston Respublikasida mehnat salohiyatidan samarali foydalanish hisobiga respublikada aholi 
jon boshiga to‘g‘ri keladigan yalpi hududiy mahsulot (YaHM) hajmi oshib bormoqda (1-rasm).

1-rasm. Qoraqalpogʻiston Respublikasi aholi jon boshiga toʻgʻri keladigan yalpi hududiy mahsulot hajmi (mln soʻm/
kishi)1

1-rasm ma’lumotlari ko‘rsatishicha, Qoraqalpog‘iston Respublikasi aholi jon boshiga to‘g‘ri keladigan yalpi 
hududiy mahsulot hajmi 2010-yildagi 1,32 mln so‘m/kishi qiymatdan 2023-yilda 16,55 mln so‘m/kishi qiymatga 
qadar oshgan.

Yalpi hududiy mahsulot va uning aholi jon boshiga oshishida qishloq joylari aholisining asosiy faoliyat turi 
hisoblangan qishloq xo‘jaligi tarmog‘ida ishlab chiqarilayotgan mahsulotlar qiymatining ta’siri shubhasizdir. Shu 
sababli mehnat resurslarining katta qismi band bo‘lgan qishloq xo‘jaligida aholi jon boshiga mahsulot ishlab 
chiqarish holati o‘rganildi.

Ushbu ma’lumotlar tahlili asosida qishloq joylarida yalpi hududiy mahsulotga ta’sir etuvchi aholi jon boshiga 
ishlab chiqarilgan qishloq xo‘jaligi mahsuloti qiymati Qoraqalpog‘iston Respublikasi Statistika boshqarmasi 
ma’lumotlaridan foydalanilgan holda, Qoraqalpog‘iston Respublikasi hududlari misolida 2010–2023-yillar 
oralig‘ida o‘rganildi (1-jadval).

1-jadval. Qoraqalpogʻiston qishloq xoʻjaligida jon boshiga mahsulot ishlab chiqarish qiymatining oʻzgarishi (mln 
soʻm/kishi)2

1	 Qoraqalpogʻiston Respublikasi Statistika boshqarmasi ma’lumotlari asosida muallif ishlanmasi
2	 Qoraqalpogʻiston Respublikasi Statistika boshqarmasi ma’lumotlari asosida muallif ishlanmasi

Qoraqalpog‘iston qishloq xo‘jaligida aholi jon boshiga mahsulot ishlab chiqarish qiymatining o‘zgarishi 
tahlili shuni ko‘rsatdiki, respublikada mazkur ko‘rsatkich 2010-yilda o‘rtacha 1,22 mln so‘m/kishi qiymatni 
tashkil etgan bo‘lsa, 2023-yilda 15,21 mln so‘m/kishi qiymatga yetgan. Boshqacha aytganda, ushbu ko‘rsatkich 
o‘rganilgan davrda miqdoriy jihatdan 13,99 mln so‘m/kishiga, nisbiy jihatdan esa 12,5 baravarga oshgan.

2010-yilda mazkur ko‘rsatkichning eng yuqori qiymati Taxtako‘pir tumanida kuzatilib, 2,01 mln so‘m/kishini, 
eng past qiymati esa Mo‘ynoq tumanida 0,42 mln so‘m/kishini tashkil etgan. Bu holat 2010-yilda Taxtako‘pir 
tumanida aholi jon boshiga yalpi hududiy mahsulot qiymati Mo‘ynoq tumaniga nisbatan 1,5 baravar yuqori 
bo‘lganligini ko‘rsatadi.

2023-yilda ham mazkur ko‘rsatkichning eng yuqori darajasi yana Taxtako‘pir tumanida qayd etilib, 23,82 
mln so‘m/kishini, eng past darajasi esa Mo‘ynoq tumanida 8,01 mln so‘m/kishini tashkil etgan. Ushbu yilda ham 
Taxtako‘pir tumani ko‘rsatkichining aholi jon boshiga YaHM qiymatidan 1,5 baravar yuqori ekanligi aniqlangan. 
Shuningdek, 2023-yil natijalari aholi jon boshiga YaHM qiymatidan qishloq xo‘jaligida aholi jon boshiga 
yetishtirilgan mahsulot ko‘rsatkichlari Amudaryo, Bo‘zatov, Qonliko‘l, Taxiatosh va Chimboy tumanlarida 
ham yuqori bo‘lganligini ko‘rsatmoqda. Bu esa Qoraqalpog‘iston Respublikasida yalpi hududiy mahsulotning 
shakllanishida, xususan, aholi jon boshiga ko‘rsatkichlar darajasida qishloq xo‘jaligining o‘rni yuqori ekanligini 
tasdiqlaydi.

O‘tkazilgan tahlillar natijalari kelgusida mehnat resurslaridan foydalanishda faqat qishloq xo‘jaligiga tayanib 
qolmasdan, boshqa intensiv tarmoqlarni ham rivojlantirish zaruratini yuzaga keltiradi.

X U L O S A  V A  T A K L I F L A R
Qishloq joylarini rivojlantirishda qisqa va o‘rta muddatli istiqbolda quyidagi chora-tadbirlarni amalga 

oshirish zarur hisoblanadi:
– ish haqi subsidiyalari va shogirdlik tizimi kabi amaldagi siyosiy va iqtisodiy mexanizmlarni baholash, 

isloh qilish hamda kengaytirish;
– yoshlar ehtiyojlari va ilg‘or xalqaro tajriba asosida yoshlar tadbirkorligini qo‘llab-quvvatlovchi ko‘nikmalarni 

rivojlantirish va boshlang‘ich kapital bilan ta’minlash imkoniyatlarini kengaytirish;
– maktablar va kasb-ta’lim markazlarida raqamli ko‘nikmalarni rivojlantirishni qo‘llab-quvvatlash;
– talab yuqori bo‘lgan ko‘nikmalar va kasblarni yanada samarali diagnostika qilish, shuningdek, ta’lim va 

mehnat bozori to‘g‘risidagi ma’lumotlarni talabalar hamda yosh ish izlovchilar uchun ochiq va qulay shaklda 
taqdim etish;

– yoshga mos kasbga yo‘naltirish mexanizmlarini institutsionalizatsiya qilish;
– yosh ayollarning bandlik va o‘z-o‘zini ish bilan ta’minlash jarayonlarida faol ishtirokini rag‘batlantirish 

maqsadida bolalarga g‘amxo‘rlik qilish xizmatlarini yaxshilash hamda yanada moslashuvchan mehnat 
qoidalarini joriy etish;

– sektorlar va hududlar bo‘yicha kasbiy hamda mehnat harakatchanligidagi to‘siqlarni bartaraf etish uchun 
tartibga soluvchi islohotlarni ilgari surish;

– uyushgan (xavfsiz va samarali) mehnat migratsiyasiga ko‘maklashish;
– davlat bandlik xizmatlari va dasturlari to‘g‘risida aholining xabardorligini oshirish.
Yangi ish imkoniyatlarini yaratish maqsadida maktablar hamda kasb-hunar ta’limi markazlarida raqamli 

ko‘nikmalarni joriy etish muhim ahamiyat kasb etadi. Tadqiqotlar shuni ko‘rsatadiki, bugungi kunda raqamli 
ko‘nikmalarga bo‘lgan talab juda yuqori bo‘lib, bu holat barcha ishchi kuchi oldiga yangi va murakkab talablarni 
qo‘ymoqda. Kuchli raqamli ko‘nikmalar yoshlarning ish bilan ta’minlanishiga, shuningdek, kichik firmalar 
mehnat unumdorligining oshishiga sezilarli ta’sir ko‘rsatadi.

Xususan, raqamli ko‘nikmalar elektron tijorat platformalari orqali raqamli tadbirkorlikning yangi shakllarini 
rivojlantirishga imkon yaratadi, shuningdek, harakatchanligi cheklangan yoki ijtimoiy me’yorlar sababli an’anaviy 
mehnat faoliyatini olib borish imkoniga ega bo‘lmagan yosh ayollar hamda nogironligi bo‘lgan shaxslar uchun 
uy sharoitida ishlash imkoniyatlarini kengaytiradi. Raqamli ko‘nikmalar dasturini kengaytirish usullaridan biri 
sifatida maktablar, ta’lim muassasalari, kasb-hunar ta’limi markazlari va kollejlarda axborot texnologiyalari bilan 
bog‘liq ta’lim jarayonini muntazam yo‘lga qo‘yish muhim hisoblanadi.

Bundan tashqari, pandemiya davri tajribasi shuni ko‘rsatdiki, gibrid ta’lim modellari (an’anaviy va masofaviy 
ta’limni uyg‘unlashtirgan holda) hamda masofaviy ta’lim shakllari talabalar va ish izlovchilarning raqamli 
ko‘nikmalarini sezilarli darajada rivojlantirishga xizmat qilgan.

